
29 mart 2018-ci il, cümə axşamı10
 � Keçmişimizdə baş verənlərin real faktlara əsaslanaraq, 

doğru-düzgün işıqlandırılması problemi bütün bəşəriyyəti düşündürən 
zəruri məsələlərdəndir. Yəqin ki, ilk baxışdan bəzilərinə sadə görünən 
bir faktı, hər hansı bir xalqın dövlətçilik mədəniyyəti və mənəviyyat 
tarixi, əslində, onun ümumi tarixidir desək, səhv etmərik. Bu mənada 
dünya istər Şərq, istərsə də Qərb tarixini, dövlət quruculuğumuzu, 
ərazimizə edilən təcavüzləri, xalqımıza qarşı törədilən soyqırımlarını, 
terrorları, deportasiyaları, bəşəriyyət əleyhinə cinayətləri, düşüncə və 
məfkurə keçmişimizi öyrənən hər kəs həmin böyük məcraya bu və ya 
başqa şəkildə baş vurmalıdır ki, araşdırılan problemlərdə reallığı üzə 
çıxara bilsin. Qeyd etməliyik ki, indiyə qədər tanınmış tarixçilərimiz 
Vətən tarixinə aid, məxsusi olaraq Qarabağ problemi ilə ilgili elmi-
tədqiqat işləri aparmış, samballı əsərlər yazaraq, onları geniş oxucu 
auditoriyasına təqdim etmişdir.

Lakin bütün bunlara baxmayaraq, 
ermənilərin zaman-zaman ümumən 
türklərin, xüsusilə Azərbaycan xalqı-
na qarşı törədilən insanlıq əleyhinə 
cinayətlərin sayı-hesabı o qədər 
ölçüyəgəlməzdir ki, onların hamısını, 
təbii ki, nəşr olunan mənbələrdə tam 
əhatə etmək mümkün deyildir. Nəticədə 
belə bir vəziyyətin yaranması, yəni xal-
qımızın həyatında baş verən digər tarixi 
faciələrdən hələ də gənc nəslin eləcə də 

dünya ictimaiyyətinin lazımi səviyyədə 
məlumatı olmur. Düşünürəm ki, təbii ola-
raq belə bir zərurət yaranır ki, bu günün 
ziyalıları, alimləri tarixi fəlakətlərimizi 
yazmaq, təfsilatı ilə gələcək nəslə çatdır-
maq üçün öz vətəndaşlıq borcunu yerinə 
yetirməlidir. Bəllidir ki, sovet dönəmində 
bu yönümdə elmi-tədqiqat işlərinin apa-
rılması mümkünsüz olmuşdur. Çünki bu 
rejim hadisələri pərdələməklə ermənilər 
tərəfindən azərbaycanlılara qarşı törədilən 
insanlıq əleyhinə cinayətlər barədə 
məlumatsızlıq yaradaraq xalqımızın 
keçmişində baş verənləri üzə çıxarmamaq 
məqsədi daşımışdır.

Heç vaxt dövləti və dövlətçilik tarixi 
olmayan, dünyanın müxtəlif bölgələrinə 
səpələnmiş, köçəri həyat tərzi keçirən 
ermənilər “Böyük Ermənistan” yaratmaq 
üçün bəşəriyyət əleyhinə cinayət yolu 
olan seperatizmi və terrorizmi seçdilər. 
Buna nail olmaq üçünsə strategiyanın 
ilkin mərhələdə nəzərdə tutulan gizli 
fəaliyyət planını reallaşdırmağa başladı-
lar. Məhz həmin gizli fəaliyyətin nəticəsi 
idi ki, müxtəlif illərdə çoxsaylı erməni 
təşkilatları yaranmışdır. Bu təşkilatların 
yaranmasını etiraf edən erməni müəllifi 
J.Sarkisyan hələ XIX əsrin 60-70-ci 
illərində xeyli sayda erməni cəmiyyət və 
təşkilatının yarandığını açıq şəkildə qeyd 
edir. Gizli erməni cəmiyyətləri aşağıdakı 
kimi sıralanır: – 1860-ci ildə Kilikiyanın 
müstəqilləşməsi üçün qurulan “Xeyriyyə 
cəmiyyəti”, Fədakarlar cəmiyyəti, 1866-
cı il 7 mayda İstanbulda “Ser” (sevgi) 
cəmiyyəti yaradıldı. Bu son lojasının 
parolu “birlik, sevgi, təhsil, iş, özgürlük” 
idi. Araratyan (1876, İstanbul), “Məktəb 
sevərlər” (1870, İstanbul), Şərq (1879, 
İstanbul), “Kilikiya” (1879, İstanbul);- 
Bu cəmiyyətlər 1880-cı ildə “Erməni 
Birləşmiş Cəmiyyəti” adlı adı altında 
birləşmişdilər. “Silahlanmışlar cəmiyyəti” 
(1880, Ərzurum), “Qadınlar cəmiyyəti” 
(1880, Ərzurum), “Qurtuluş üçün birlik” 
(1872, Van), “Ana Vətən müdafiəçisi” 
(1881, Ərzurum);

Gizli erməni cəmiyyətləri haq-
qında qənaətlərimizi bir qədər də 
genişləndirməyə çalışaq. Onların 
yaradılmasında əsas məqsədlərə diqqət 
yetirək. Məsələn, onlardan biri, “Qara 
Xaç Cəmiyyəti” 1872-ci ildə Vanda təşkil 
olunmuşdu. Bu cəmiyyətlərin məqsədi 
milli mənafelərə nail olmaq, gənclərin 

silahlandırılması və silahlı üsyanların 
təşkil edilməsi idi.

Məhz həmin prosesin məntiqi davamı 
kimi 1880-ci ildə Ararat, Şərq, Mühübbi 
maarif, Kilikiya dərnəkləri “Miyasiyal 
Anikerutiun Hayotes” adlı cəmiyyətdə 
birləşdilər. Əsl inqilabçı komitələr 1880-
ci illərdən meydana çıxmağa başladı. 
O vaxt Ərzurumda “Silahlılar dərnəyi” 
quruldu. Dərnəyin üzvü olan gənclər 
lazım gəldikdə istifadə etmək üçün silah 

daşımalıydılar. Lakin bütün təşkilatı 
məsələlər nə qədər ardıcıllıqla təşkil 
olunsa da, 1883-cü ildə bir neçə üzvü 
tutulduğu üçün həmin dərnək dağıldı.

Məxsusi olaraq qeyd etmək lazım-
dır ki, inqilabçı partiya kimi yaranan ilk 
təşkilat isə “Armenakan” olmuşdur. Yəni, 
1885-ci ildə yaradılmış və “Armeniya” 
qəzetinin adı ilə adlandırılmış bu cəmiyyət 
inqilab yolu ilə ermənilərin özünüidarəsinə 
nail olmağı qarşısına məqsəd qoymuşdu. 
Partiyanın əsasını Van mənşəli erməni 
Portağalyan qoymuşdu.

Təbii olaraq həmin prosesi həyata 
keçirməyin əsas vasitələrindən biri təbliğat 
idi. Məhz bunu nəzərə alan “Armenakan” 
məqsədinə çatmaq üçün əhali içərisində 
geniş millətçi təbliğat aparmağı, hərbi təhsil 
verməyi, silahlı dəstələr təşkil etməyi, sonra 
Avropa dövlətlərinin münasibəti əlverişli 
olardısa, Türkiyə əleyhinə çıxış etməyi 
lazım bilirdi. Bu partiyanın fəaliyyəti 
Qafqazdakı Rusiya hakimiyyət orqanları 
tərəfindən şirnikləndirilirdi. Lakin “Arme-
nakan” erməni əhalisinin geniş dairələrini 
cəlb edə bilmədi və onun fəaliyyəti yalnız 
Türkiyənin bir neçə Şərq vilayəti ilə 
məhdudlaşdı. Daha fəal və daha kütləvi 
“Hnçak” və “Daşnaksütyun” partiyaları-
nın meydana gəlməsi ilə “Armenakan”ın 
nüfuzu heçə endi.

İllər keçdikcə, yəni “Hnçak” (Zəng) 
partiyası 1887-ci ildə Cenevrədə Avetis 
Nazarbekyan və millətçi erməni tələbə 
mühacirləri tərəfindən təşkil edilmişdi. 
Partiyanın lideri A.Nazarbekyan (Lo-
rents) K.V.Plexanovun təsiri altında 
idi. Partiyanın 1898-ci ildə nəşr edilmiş 
proqramında sosial-demokrat prinsipləri 
bəzi gizli məqamlar qorunmaq şərtilə 
yalnız bəzi “xeyirxah məqsədlərə” 
bəyan olunurdu. Həmin proqramın 
məqsədlərindən birinə diqqət yetirməklə 
bunu aydın şəkildə görmək olar. Məsələn, 
proqramın bəzi məqsədlərinin tam 
açıqlanmadığı ikinci bölməsində erməni 
millətinin vəziyyəti (başlıca olaraq Rusi-
yada yaşayan ermənilərin) təsvir olunur, 
partiyanın məqsədinin çevriliş təşkil 
etmək olduğu göstərilirdi. Məgər bu 
amil terror vasitəsilə məqsədə çatmağa 
təhrik deyildirmi? Proqramın üçüncü 
bölməsində belə bir tezis irəli sürülürdü 
ki, guya Türkiyə tədricən dağılacaq-
dır, buna görə də partiyanın inqilabı 
fəaliyyəti ilk növbədə türk hakimiyyətinə 

qarşı yönəldilməli, ermənilərin milli 
müstəqilliklərinə nail olunmalıdır. Daha 
doğrusu, “Hnçak” yaxın məqsədə çat-
mağın yolunu üsyanla, yəni zorakılıqla 
“Türkiyə Ermənistanı”ndakı vəziyyəti 
dəyişmək, bütün erməniləri üsyana qaldı-
rıb, Türkiyəyə qarşı müharibəyə başla-
maqda görürdü. Bu tezisin mahiyyətindən 
açıq – aydın görünür ki, hakimiyyəti zor-
la ələ keçirmək üçün terror vasitələrindən 
istifadə strateji məqsəddir. 

Davamlı olaraq bir-birini tamamla-
yan, planlı şəkildə yaradılan, ermənilərin 
ən qanlı təşkilatlarından olan “Daşnaksüt-
yun” və ya “Erməni inqilabı cəmiyyətləri 
federasiyası” isə 1890-cı ildə Qafqazda 
təşkil edilmişdir. Partiyanın liderləri 
X.Mikelyan, S.Zavaryan, Rostom (St.
Zorin) və başqaları idi. Həmin par-
tiyanın mətbu orqanı isə Cenevrədə 
çıxan “Droşak” qəzeti idi. Rusiya 
Daxili İşlər Nazirliyi Polis Departa-
mentinin bir podpolkovniki tərəfindən 
1908-ci ildə tərtib edilmiş “daşnaklar” 
adlı məruzədə sənədlər əsasında par-
tiyanın yaranması, fəaliyyətinin əsas 
istiqamətləri xarakterizə edilir. Tərtibatçı 
yazır ki, 1892-ci ildə Cenevrədə 
“Daşnaksütyun”un I qurultayı keçiril-
mişdir. Qurultayda “demokratik erməni 
respublikasını” yaratmaq üçün erməniləri 
silahlandırmaq və təşkil etmək, terrorçu-
luq aktlarını həyata keçirmək və hökumət 
idarələrini dağıtmaq qərara alınmışdır. Bu 
partiyanin məramı da beləcə bəlli olur. 

Beləliklə də Azərbaycan ərazilərində 
ermənilərin məskunlaşdırılması prosesi ilə 
paralel olaraq separatizmə, terrora, soy-
qırımlara və təcavüzlərə hazırlıq erməni 
siyasətinin tərkib hissəsi olmuşdur. Yəni, 
qeyd olunanlardan aşkar şəkildə görünür 
ki, xarici qüvvələrin köməkliyi ilə dövləti, 
dövlətçilik tarixi olmayan ermənilər üçün 
strateji planlar hazırlanmışdır ki, məhz 
həmin strategiya zama-zaman həyata 
keçirilərkən türksoylu xalqlar, məxsusi 
olaraq Azərbaycan xalqı dəhşətli soyqı-
rımlarına məruz qalmışdır. 

 Sadalanan reall faktların aşkarlan-
masında son dövrlərdə baş verən ictimai-
siyasi hadisələrlə əlaqədar Azərbaycanın 
öz dövlət müstəqilliyini bərpa etməsinin 
mühüm rolu olmuşdur. Yəni, 1991-ci il 
18 oktyabr tarixində Müstəqillik Haqqın-
da Konstitusiya Aktının qəbulu ilə bağlı 
xalqımıza qarşı törədilən cinayətlərin 
öyrənilməsinə imkan və şərait yaran-

mışdır. Belə bir mühitin yaranmasında 
təbii olaraq ümummilli liderimiz Heydər 
Əliyevin 18 dekabr 1997-ci il tarixli 
“1948-1953-cü illərdə azərbaycanlıların 
Ermənistan SSR ərazisindəki tarixi-et-
nik torpaqlarından kütləvi deportasiyası 
haqqında”, 26 mart 1998-ci il tarixli 
“Azərbaycanlıların soyqırımı”, “Xoca-
lı soyqırımı” haqqındakı fərmanlarını 
çox qiymətli və tarixi addım kimi 
dəyərləndirmək lazımdır.

Adıçəkilən fərmanlarda haqlı ola-
raq göstərilir ki, son iki əsrdə Qafqazda 
azərbaycanlılara qarşı məqsədyönlü 
şəkildə həyata keçirilmiş etnik təmizləmə 
və soyqırımı siyasəti nəticəsində xalqı-
mız ağır məhrumiyyətlərə, milli faciə və 
məşəqqətlərə məruz qalmışdır. Mərhələ-
mərhələ gerçəkləşdirilən belə qeyri-insani 
siyasət nəticəsində azərbaycanlılar indi 
Ermənistan adlandırılan ərazidən, yəni min 
illər boyu yaşadıqları öz doğma tarixi etnik 
torpaqlarından didərgin salınaraq, kütləvi 
qətl və qırğınlara məruz qalmış, onlara 
məxsus minlərlə tarixi-mədəni abidə və 
yaşayış məskəni dağıdılıb viran edilmişdir.

Zənnimizcə, bir qədər əvvəlki tarixə 
müraciət edərək terrora, təcavüzə gələn 
yola qismən də olsa aydınlıq gətirməyə 
çalışdıq. Lakin, həmin soyqırımların 
hansı metodlarla, vəhşiliklərlə həyata 
keçirilməsinə diqqət yetirə bilmədik. 
Ona görə də azərbaycanlıların soyqırımı 
məsələlərinə bir daha aydınlıq gətirməyə 
çalışaq. Bu, həm soydaşlarımız, həm 
də dünya ictimaiyyəti üçün proble-
min öyrənilməsi baxımından önəmli 
olar. Həmçinin bundan xalqımıza qarşı 
törədilən həmin cinayətlərin beynəlxalq 
müzakirələr predmetinə çevrilən 
məqamlarında əsas dəlil və sübutlar 
kimi istifadə edilə bilər. Ermənilərin 
Azərbaycan xalqına qarşı istifadə etdikləri 
vasitələr separatizm, terror, təcavüz, psixo-
loji terror və s. vasitələr olmuşdur.

Sadalanan metod və vasitələrdən 
bəşəriyyət əleyhinə cinayətlər törədən 
ermənilər zaman-zaman azərbaycanlılara 
qarşı soyqırımı həyata keçirməklə 
məqsədlərinə nail olmuşlar. Məsələn, 
bir erməni terroruna müvafiq şərait 
yaradan separatçı ideyaların yer aldığı 
azərbaycanlıların soyqırımının təşkilatçısı 
S.Şaumyanın 1906-cı il iyunun 7-də 
dərc etdirdiyi “Son hadisələr” adlı 
məqaləsində 1905-ci il erməni-müsəlman 
qırğınlarına istinadən Şuşanın, İrəvanın, 
Qarsın və Sürməlinin adını çəkərək, guya 
bu yerlər onun yurduymuş kimi qeyd 
edir ki, “Bədbəxt diyarımız cəhənnəmə 
döndərilmişdir və hələ kim bilir, bundan 
sonra onu nə kimi fəlakətlər gözləyir”.

(ardı var)

Habil HƏMIDOV,  
Azərbaycan Milli Elmlər Akademiyası 
Fəlsəfə Institutunun müasir siyasətin 
fəlsəfəsi şöbəsinin aparıcı elmi işçisi 

Azərbaycanlıların soyqırımı Bakı, Şamaxı, Quba qəzalarında, 
 Qarabağda, Zəngəzurda, Naxçıvanda, Lənkəranda və Azərbaycanın 
başqa bölgələrində xüsusi qəddarlıqla həyata keçirilmişdir. Bu ərazilərdə 
dinc əhali kütləvi şəkildə qətlə yetirilmiş, kəndlər yandırılmış, milli 
mədəniyyət abidələri dağıdılıb məhv edilmişdir... 

Heydər ƏLIYEV 
Ümummilli lider 

Xocalı soyqırımına aparan yola 
SIYASI-TARIXI BAXIŞ

Kim Çen In Koreya yarımadasının 
nüvəsizləşdirilməsinə dair şərtləri açıqlayıb

 �  Cənubi Koreya və ABŞ 
tərəfindən münasib şərait yaradılacağı 
təqdirdə KXDR Koreya yarımadasının 
nüvəsizləşdirilməsini həyata keçirəcək.  

 APA-nın Gazeta.ru-ya istinadən verdiyi 
xəbərə görə, bunu Şimali Koreya lideri Kim Çen 
In Pekində Çin rəhbəri Si Cinpinlə şəxsi görüşü 
zamanı bildirib.  

 “Əgər Cənubi Koreya və ABŞ yarımadanın 
nüvəsizləşdirilməsi istiqamətində səylərimizi 
pozitiv qarşılayarlarsa, sabitlik atmosferi yaradar-
larsa, sülhün bərqərar olması üçün ardıcıl və razı-
laşdırılmış tədbirlər görərlərsə, o zaman Koreya 
yarımadasının nüvəsizləşdirilməsi problemi də öz 
həllini tapacaq” – deyə Kim Çen In qeyd edib. 

  “KXDR Cənubi Koreya ilə əməkdaşlıq 
münasibətləri qurmağa, fikir ayrılıqlarını nizamla-
mağa və iki ölkənin sammitini keçirməyə, ABŞ-la 

dialoqa hazırdır, – deyə Kim Çen In bildirib.
 Çin lideri Si Cinpin KXDR-in Koreya  

probleminin nizamlanması istiqamətində 
göstərdiyi səyləri yüksək qiymətləndirib.

Qeyd edək ki, Kim Çen Inın Çinə qeyri-rəsmi 
səfəri 25-28 mart tarixlərində olub. Bu, Kim Çen 
Inın Şimali Koreya lideri postunda ilk xarici 
səfəridir.

NATO Qərargahındakı 7 Rusiya diplomatı 
“arzuolunmaz şəxs” elan olunub

 �  Rusiyanın NATO-nun Brüsseldəki Mənzil-Qərargahında akkreditə olunmuş  
7 diplomatı “arzuolunmaz şəxs” elan edilib.

Qərar NATO-nun baş katibi Yens Stoltenberq 
tərəfindən elan olunub. O bildirib ki, Skripal 
hadisəsi ilə əlaqədar Rusiyanın 7 diplomatı öz 
ölkələrinə göndəriləcək, Rusiyanın NATO-dakı 
missiyasının tərkibi isə 30 nəfərdən 20 nəfərə 
endiriləcək.

Xatırladaq ki, martın 26-dan bəri ABŞ, 
Avropa İttifaqının əksər üzvləri və bəzi digər 
ölkələr Rusiya diplomatlarını “arzuolunmaz 
şəxs” elan etməyə başlayıblar. Moldova və 
İrlandiya da bu prosesə qoşulub. Moldova 3, 
İrlandiya isə 1 Rusiya diplomatından ölkəni tərk 
etməyi tələb edib.

Qeyd edək ki, martın 4-də Rusiya Müdafiə 
Nazirliyi Baş Kəşfiyyat İdarəsinin sabiq zabiti, 
Böyük Britaniyada yaşayan Sergey Skripal və 
qızı Yuliya Solsberi şəhərində zəhərləniblər. 
Onların “Noviçok” tipli kimyəvi silah hücumu-
na məruz qaldığı müəyyən olunub. Britaniya 
hökuməti hadisəyə görə məsuliyyəti Rusiyanın 
boynuna qoyub və bu ölkə ilə siyasi təmasları 
dayandırıb, 23 rusiyalı diplomatı və kəşfiyyatçını 
ölkədən çıxarıb. Ötən həftə keçirilən Avropa 
İttifaqı liderlərinin Brüssel görüşündə Baş nazir 
Tereza Mey hadisə barədə həmkarlarına məlumat 
verib və onlara bəzi məxfi məlumatlar təqdim 
edib. Nəticədə Aİ liderləri də hadisədə Rusiyanı 
günahlandırıblar. 

D.Tramp və E.Makron Suriya üzrə 
Türkiyə ilə əməkdaşlığı müzakirə ediblər

 � ABŞ Prezidenti Donald Tramp 
və onun fransalı həmkarı Emmanuel 
Makron arasında keçirilmiş telefon danışığı 
zamanı Suriyada böhranın nizamlanması 
üçün Türkiyə ilə əməkdaşlığın 
möhkəmləndirilməsinin vacibliyi 
vurğulanıb.   

APA-nın “RİA Novosti”yə istinadən ver-
diyi xəbərə görə, bu barədə ABŞ Prezidentinin 
mətbuat xidmətinin məlumatında bildirilir.

 Ağ evin məlumatına görə, tərəflər, həmçinin 
ABŞ-Aİ arasında ticarət əlaqələrini və Çinin 

“ədalətsiz” ticarət siyasətinə qarşı atıla biləcək 
birgə addımları müzakirə ediblər.

Ən böyük tələbə yataqxanası tikilir

 � Təhsil Nazirliyinin təşəbbüsü və Heydər 
Əliyev Fondunun dəstəyi ilə Azərbaycan Dövlət 
Neft və Sənaye Universitetinin (ADNSU) 
balansında olan ərazidə tələbələr üçün yataqxana 
kompleksinin tikintisi davam edir. 

Təhsil Nazirliyindən 
aldığımız məlumatda bildiri-
lir ki, ən müasir standartlara 
uyğun inşa olunan yataqxanada 
yalnız ADNSU-nun tələbələri 
deyil, Bakıda yerləşən digər 
ali məktəblərdə təhsil alan 
və yataqxanaya ehtiyacı olan 
tələbələr müvafiq kvotaya 
əsasən yerləşmək imkanı qaza-
nacaqlar. Yataqxana binası 800 
nəfərə yaxın tələbə, həmçinin 
müəllim üçün nəzərdə tutulub.  
0,8 hektar ərazini əhatə edən 
yataqxana binasının ümumi 
sahəsi 21 min kvadrat metrdən 
çoxdur. Binada kitabxana, oxu 
zalı, istirahət otaqları, camaşır-
xana, yeməkxana, fitnes zalı da 
fəaliyyət göstərəcək.

Yataqxananın növbəti 
tədris ilində istifadəyə verilməsi 
nəzərdə tutulub.

Samirə ƏLIYEVA,   
“Xalq qəzeti”            

Karlsenlə Karuana oynayacaq

 � Almaniyanın paytaxtı Berlində dünya şahmat tacına 
iddiaçıların turniri Fabiano Karuananın qələbəsi ilə başa çatmışdır. 
Sonuncu turda rusiyalı Aleksandr Qrişuka qalib gələn ABŞ şahmatçısı 
14 mümkün xaldan 9 xal toplayaraq bütün rəqibləri üçün əlçatmaz 
olmuş və hazırkı dünya çempionu norveçli Maqnus Karlsenlə matçda 
tac uğrunda mübarizə aparmaq hüququ qazanmışdır.

Azərbaycanlı qrossmesyter Şəhriyar 
Məmmədyarov 8 xalla finişə ikinci çat-
mışdır. Üçüncü yeri tutan Sergey Karya-
kin də (Rusiya) bir o qədər xal toplamış-
dır. Şəxsi görüşlərin nəticələrinə görə 
Şəhriyar ondan üstün olmuşdur (qələbə 
və heç-heçə).

Turnir cədvəlində sonrakı beş yer 
bu ardıcıllıqla bölüşdürülmüşdür: Din 

Lijen (Çin)–7,5, Vladimir Kramnik 
və Aleksandr Qrişuk (hər ikisi Rusi-
ya)–6,5, Uesli So (ABŞ)–6 və Levon 
Aronyan (Ermənistan)–4,5 xal. 

Dünya şahmat tacı uğrunda Karl-
sen–Karuana matçı noyabrda Londonda 
keçiriləcəkdir.

Oqtay BAYRAMOV, “Xalq qəzeti”

Hələlik yoxlama görüşləri dövrüdür

 � Dünyanın bir çox ölkəsində milli futbol komandaları 
arasında növbəti yoldaşlıq görüşləri keçirilmişdir. 

Millətlər Liqasının “D” divizionu-
nun qrup mərhələsində Azərbaycan mil-
lisinin rəqibi Kosovo yığması Burkina 
Faso komandasına 2:0 hesabı ilə qalib 
gəlmişdir. Tərkibində Ağdamın “Qara-
bağ” klubunun qapıçısı İbrahim Şehiçin 
də çıxış etdiyi Bosniya və Herseqovina 
komandasının Seneqal ilə görüşündə 
hesab açılmamışdır–0:0.

Daha bir neçə oyunda isə hakimlər 

aşağıdakı nəticələri qeydə almışlar: 
Monteneqro–Türkiyə–2:2, Rusiya–
Fransa–1:3, Sloveniya–Belarus–0:2, 
Almaniya–Braziliya–0:1, İngiltərə–
İtaliya–1:1, İspaniya–Argentina–6:1, 
Gürcüstan–Estoniya–2:0, Ermənistan–
Litva–0:1, Ukrayna–Yaponiya–2:1.

O. BAYRAMOV,  
“Xalq qəzeti”

Müdafiə Nazirliyi: Ermənistan ordusu  
iriçaplı pulemyotlardan istifadə etməklə 

atəşkəs rejimini 119 dəfə pozub
 � Ermənistan silahlı qüvvələrinin bölmələri cəbhənin müxtəlif istiqamətlərində 

iriçaplı pulemyotlardan da istifadə etməklə sutka ərzində atəşkəs rejimini 119 dəfə pozub.

Müdafiə Nazirliyinin mətbuat xidmətindən 
bildiriblər ki, Ermənistanın Noyemberyan rayonu 
ərazisindəki adsız yüksəkliklərdə, İcevan rayonu-
nun Berkaber kəndində və adsız yüksəkliklərdə 
yerləşən mövqelərdən Qazax rayonunun Qaymaq-
lı, Quşçu Ayrım, Qızılhacılı kəndlərində və adsız 
yüksəkliklərdə, Berd rayonunun Mosesqex, Çinari 
və Ayqedzor kəndlərində yerləşən mövqelərdən 
Tovuz rayonunun Ağdam, Koxanəbi, Ağbulaq və 
Muncuqlu kəndlərində yerləşən mövqelərimiz 
atəşə tutulub.

Tərtər rayonunun işğal altında olan Çiləbürt, 
Yarımca, Ağdam rayonunun Nəmirli, Şuraa-
bad, Tağıbəyli, Şıxlar, Baş Qərvənd, Mərzili, 
Xocavənd rayonunun Kuropatkino, Füzuli rayo-
nunun Qərvənd, Qaraxanbəyli, Qorqan, Horadiz, 
Cəbrayıl rayonunun Nüzgar və Mehdili kəndləri 
yaxınlığında, həmçinin Goranboy, Tərtər, Ağdam, 
Xocavənd və Füzuli rayonları ərazisindəki adsız 
yüksəkliklərdə yerləşən mövqelərdən də ordumu-
zun mövqeləri atəşə tutulub.

AZƏRTAC


